
Nafarroako Gobernuak Etxebizitzaren Arloko Gizarteratze Taldea abiatu du, Iruñean eta Iruñeko Eskualdean

Taldea 2005az geroztik ari da lanean, modu esperimentalean, eta aste honetan behin betiko jarriko dute abian

Osteguna, 2008ko azaroaren 27a. Nafarroako Gobernuak, Familia, Gazteria, Kirol eta Gizarte Gaietako Departamentuaren bidez, Etxebizitzaren Arloko Gizarteratze Talde bat abiatu du, modu iraunkorrean, Iruñeko eta Iruñeko Eskualdeko Gizarte Zerbitzuetan. 

Gizarte bazterketaren adierazpen argietako bat etxebizitza duinik eza da, eta hura nozitzen duten pertsonek gizartean modu aktiboan parte har dezaten oztopatzen du. 

Oro har herritarrentzat diseinatuta dauden tresna eta bitartekoekin arlo honetan modu eraginkorrean esku hartzea zaila da, eta ondorioz, berariazko neurriak abiatu behar izaten dira, herritarrek gizarte laguntza jasotzeko ez ezik, baita Oinarrizko Gizarte Zerbitzuei babesa eskaintzeko ere, bitartekaritzaren arloan eta etxebizitza bazterketarekin zerikusia duen aholkularitzaren arloan.
Horrexegatik, Nafarroako Gobernuak Etxebizitzaren Arloko Gizarteratze Zerbitzua sartu du Gizarte Zerbitzuen Zorroan, bermatutako zerbitzu gisa. Zerbitzua modu esperimentalean abiatu zuten, hain zuzen, Iruñean eta Iruñeko Eskualdean, eta zerbitzua kontratu bidez eskaintzeko, berriz, Adsis Santa Lucía Fundazioari 175.200 euroko diru laguntza esleitu diote.

Zehazki, Etxebizitzaren Arloko Gizarteratze Zerbitzuaren helburuetako batzuk honako hauek dira: egoera txarrean daudenei etxebizitza edo ostatu duina lortzen laguntzea; hautatutako familiek etxebizitza duin bat eskuratzeko beharrezkoak diren baldintzak bete ditzaten lortzea, eta prozesuan laguntzea; sortzen diren gatazketan gizarte bitartekaritza eskaintzea, etxebizitzetan modu egonkorrean eta iraunkorrean egon daitezen laguntzeko; eta etxebizitza erosteko aukera duten familiei informazioa, orientazioa eta kudeaketa eskaintzea. 
Zerbitzuak beste helburu batzuk ere baditu: etxebizitzarekin zerikusia duten entitateekin sentsibilizazio eta bitartekaritza ekintzak egitea, hautatutako pertsonak gizarteratu daitezen lortzeko; Oinarrizko Gizarte Zerbitzuei informazioa eskaintzea, Nafarroan etxebizitzaren arloan egiten diren sustapen publiko guztiei buruz; eta Gizarteratzeko Etxebizitzen Programako entitate kolaboratzaileen eta VINSA sozietate publikoaren artean bitartekaritza eskaintzea, alokairu sistema modu egokian garatzeko. 

Etxebizitzaren Arloko Gizarteratze Zerbitzuaren hartzaileak honako hauek dira: gizarte bazterketa egoeran dauden edo egon daitezkeen familia unitateetako pertsonak, etxebizitza bazterketaren eraginpean daudenak (zuzenean). Bestalde, hartzaileek Nafarroan bizi behar dute eta Iruñeko eta Iruñeko Eskualdeko Gizarte Zerbitzuek bideratu behar dituzte. Gainera, Gizarte Gaien eta Garapenerako Lankidetzaren Zuzendaritza Nagusiak agindutako kasuak ere artatuko dituzte zerbitzuaren bidez (etxebizitza bazterketarekin zerikusia duten kasuak). 
Jarduera ildoak
Gizarte zailtasunak dituzten familiak gizarteratzeko prozesuetan hainbat gatazka jazotzen dira, eta gatazka horiek oztopatu egiten dute familiak ingurunean modu positiboan gizarteratu daitezen eta gizarteratuta iraun dezaten. Horregatik, etxebizitza eskuratzeko bitarteko arruntak osatzeko gizarte laguntza eta bitartekaritza eskaini behar izaten da. Zentzu horretan, Etxebizitzaren Arloko Gizarteratze Zerbitzuak (Gizarte Bazterketaren Aurkako Planean oinarrituta dago) hiru jarduera ildo hauek ditu: 
1. “Gizarteratzeko akordio baten bidez berretsitako ibilbideak”, honako hauek kontuan hartuta: familiaren diagnosi soziala; etxebizitza eskuratzeko eta mantentzeko ibilbide pertsonalizatua; familian esku hartzeko plana; eta etxebizitzarekin eta elkarbizitzarekin zerikusia duten gaitasunak handitzeko trebakuntza eskaintza. 

2. “Komunitateko esku-hartzea”: informazio eraginkorra helarazteko, erabiltzaileak inguruko elkarte ehunduran sartzeko, gatazka egoeretan bitartekaritza eskaintzeko, familia sostengurako barne eta kanpo sarea sustatzeko, etab. 

3. “Etxebizitzaren kudeaketa”: Etxebizitzaren Arloko Gizarteratze Zerbitzuak etxebizitza kudeatzeko zailtasunak hartzen ditu kontuan, eta horretarako, beharrezkoa da etxebizitza erosteko edo alokatzeko izapideetan, ordainketen kontrolean (alokairua, maileguak, zerbitzuak, auzoko kuotak), eta etxebizitza erosteko prozesuetan jazotzen diren lege arazoetarako bitartekoetan eta zerbitzuetan esku-hartzea. 

